ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐԻ
ՊԱՇՏՈՆԱԿԱՏԱՐ Հ. ԹՈՎՄԱՍՅԱՆԻՆ
Պարոն Թովմասյան,
ՀՀ Սահմանադրական դատարանի 02.04.2014թ. (ՍԴՈ-1142) հայտնի որոշման հրապարակումից անմիջապես հետո մի քանի պաշտոնյաներ, մասնավորապես ՀՀ Սահմանադրական դատարանի անդամ Թոխյանը, ՀՀ ԱԺ պետաիրավական հարցերի մշտական հանձնաժողովի նախագահ Հարությունյանը, այդ թվում նաև դուք, պատասխանատվություն վերցրեցիք ձեր վրա յուրովի մեկնաբանելու պարտադիր կենսաթոշակային համակարգի վերաբերյալ ՀՀ Սահմանադրական դատարանի վերը նշված որոշման առանձին մասեր` այն կտրելով որոշման ընդհանուր բովանդակությունից: 
Նշյալ պաշտոնյաների և ձեր տարաբնույթ մեկնաբանությունները ոչ միայն մեծ դժգոհություն առաջացրեցին հասարակության մոտ, այլ նաև խառնաշփոթ իրավիճակ ստեղծեցին հանրապետությունում: Ստեղծված այս խառնաշփոթ իրավիճակի համար, որը հղի է սոցիալական և հասարակական ցնցումներով, պատասխանատվությունն ընկնում է անմիջապես ձեր վրա:
Խնդիրն այնքան ՀՀ Սահմանադրական դատարանի որոշման մեջ չէ, որքան ձեր տարաբնույթ մեկնաբանությունների, հատկապես պարզ երևում է, որ այդ որոշումը մեկնաբանել եք հօգուտ ոչ թե մարդու և քաղաքացու, այլ իշխող կուսակցության կոորպորատիվ շահերի, պրակտիկան ցույց է տալիս, որ դուք շատ լավ կարողանում եք սահմանագիծ քաշել մարդու իրավունքի և իշխող կուսակցության կոորպորատիվ շահերի միջև:
Եթե դժվար չէ, մեկ անգամ ևս ընթերցեք ՀՀ Սահմանադրության 3-րդ հոդվածի 1-ին մասի պահանջը՝ Մարդը, նրա արժանապատվությունը, հիմնական իրավունքները եւ ազատությունները բարձրագույն արժեքներ են: Պետությունը սահմանափակված է մարդու եւ քաղաքացու հիմնական իրավունքներով եւ ազատություններով՝ որպես անմիջականորեն գործող իրավունք: ՀՀ Սահմանադրական դատարանն իր այս և այլ որոշմամբ նշել է, որ «Բարձրագույն արժեք» հասկացությունն այստեղ վերացական չէ և ունի որոշակի իրավական բովանդակություն: «Բարձրագույն արժեք» նշանակում է, որ որևէ այլ արժեք, այդ թվում և՛ պետական, և՛ հանրային խնդիրների լուծմանը կոչված որեւէ համակարգ, չի կարող ավելի բարձր դասվել, որ մարդու իրավունքների ապահովման ու պաշտպանության հարցերը չեն կարող ենթադասվել տեխնիկական ու կազմակերպչական ցանկացած բնույթի հանգամանքների, այլ այդ հարցերում իրավակիրառ պրակտիկան պետք է առաջնորդվի սահմանադրական նորմերի անմիջական գործողության և, մասնավորապես, ՀՀ Սահմանադրության 3-րդ հոդվածի պահանջներով:
Բայց, այդուհանդերձ, ինձ որպես իրավապաշտպանի և գործատուի հետաքրքրում է հետևյալը.
1) Հնարավոր է արդյո՞ք ժողովրդավարական, սոցիալական, իրավական պետությունում, թեկուզև կարճ ժամանակով, Սահմանադրությամբ երաշխավորված և պաշտպանվող մարդու և քաղաքացու սեփականության իրավունքը սահմանափակել կամ զրկել նրան այն տնօրինելու իրավունքից, ոչ թե օրենքով կամ դատական ակտով, այլ որոշ պաշտոնյաների մեկնաբանություններով:
2) Հնարավոր է արդյո՞ք բավականաչափ ձևավորված պետությունում,  կասեցվեն նրա բարձրագույն իրավական ակտի որոշ դրույթների գործողությունները, այն էլ՝ ոչ արտակարգ իրավիճակներում:
3) Ստացվում է, որ անձինք, ովքեր ծնվել են 1974թ. հունվարի 1-ին և դրանից հետո, մինչև ս. թ. սեպտեմբերի 30-ը պարտավոր են ՀՀ կառավարության կողմից ընտրված ֆոնդերի հետ կնքել «աշխատավարձի տնօրինման սահմանափակման վերաբերյալ» պայմանագիր, ապա ինչո՞ւ այդ պայմանգրով այդ ֆոնդերը և ՀՀ կառավարությունը պարտավորություն չեն վերցնում իրենց վրա, որ փոխհատուցելու են այդ անձանց՝ ինն ամիս նրանց սեփական գումարներն օգտագործելու դիմաց, քանի որ այդ անձինք կարող էին իրենց այդ գումարները ներդնել իրենց նախընտրած բանկերում՝ ավանդի տեսքով, և այդ նույն ժամանակահատվածում ստանալ եկամուտ:
Հետաքրքիր է իմանալ նաև, ինչու± է ՀՀ կառավարությունը շահագրգռված գործատուներին պարտավորեցնելու կանխամտածված կիրառել ՀՀ Սահմանադրությանը հակասող և անվավեր ճանաչված նորմերը, այն դեպքում, երբ, այնուամենայնիվ, ս. թ. հոկտեմբերի 1-ից հետո պարտավորված են լինելու փոխանցված գումարները վերադարձնել իրենց սեփականատերերին (աշխատողներին) կամ արդյո±ք ՀՀ կառավարությունն գերակա խնդիրներ չունի լուծելու: Որևէ իմաստ և տրամաբանական կապ տեսնում եք այս հարցերի և ձեր մեկնաբանությունների միջև, երբ Հայաստանի Հանրապետությունում չկա մի ոլորտ որտեղ գերակա խնդիր չկա լուծելու, միայն գյուղատնտեսության ոլորտը ձեզ համար պետք է բավարար լինի, որ վերանայեք ձեր մոտեցումներն ու մեկնաբանությունները: 
Փաստորեն, եթե առաջնորդվենք ձեր, Թոխյանի և Հարությունյանի կարծիքներով, ապա ես, որպես գործատու, գիտակցաբար, կանխամտածված խախտելու եմ ՀՀ  Սահմանադրության 3-րդ հոդվածի և ՀՀ Սահմանադրական դատարանի 02.04.2014թ. թիվ ՍԴՈ-1142 որոշման 6-րդ կետի պահանջները՝ իմ աշխատողներին, առանց նրանց կամքը հաշվի առնելու, զրկելու եմ իրենց սեփական աշխատավարձն ինքնուրույն տնօրինելու իրավունքից:
Վերոնշյալի կապակցությամբ գտնում եմ, որ այս իրավիճակում բոլոր շահագրգիռ կողմերը, այդ թվում նաև դուք պետք է առաջնորդվեք միայն ՀՀ Սահմանադրության 3-րդ հոդվածի պահանջով և ՀՀ Սահմանադրական դատարանի 02.04.2014թ. թիվ ՍԴՈ-1142 որոշմամբ, մասնավորապես նրա 6-րդ կետով արտահայտված իրավական դիրքորոշմամբ:
Ակնկալում եմ ձեր գրավոր արձագանքը բարձրացված հարցերի վերաբերյալ:

ԼԵՎՈՆ ՆԵՐՍԻՍՅԱՆ
Գործադիր տնօրեն
